
Maidir le Coimisiún na Meán agus an Gníomh um Sheirbhísí Digiteacha (GSD)
Bunaíodh Coimisiún na Meán (‘An Coimisiún’) in 2023 de thoradh fhorálacha an Achta um Rialáil Sábháilteachta ar Líne agus na Meán, 2022 (“Acht OSMR, 2022”). Achtaíodh Acht OSMR, 2022 an 10 Nollaig 2022. Le hAcht OSMR, 2022 leasaíodh an tAcht Craolacháin, 2009 chun an Coimisiún a bhunú agus díscaoileadh Údarás Craolacháin na hÉireann (“BAI”).

Chomh maith le tabhairt faoi fheidhmeanna BAI mar rialálaí don earnáil craolacháin in Éirinn, tá freagracht ar an gCoimisiún as Creat Sábháilteachta Ar Líne na hÉireann. Leis an gcreat seo, beidh seirbhísí digiteacha cuntasach as an gcaoi a gcosnaíonn siad daoine, go háirithe leanaí, ó dhochar ar líne.
Tagann trí phíosa reachtaíochta éagsúla le chéile chun an Creat Sábháilteachta ar Líne a dhéanamh:
· An tAcht um Rialáil Sábháilteachta ar Líne agus na Meán 2022
· Gníomh um Sheirbhísí Digiteacha an Aontais Eorpaigh
· Rialachán an Aontais Eorpaigh maidir le hÁbhar Sceimhlitheoireachta ar Líne
Reachtaíocht uile-Aontais atá sa Ghníomh um Sheirbhísí Digiteacha (GSD) a rialaíonn seirbhísí ar líne amhail margaí, gréasáin shóisialta, aipmhargaí agus ardáin ar líne a bhaineann le taisteal agus lóistín. Éilíonn an Gníomh ar sheirbhísí ar líne roinnt beart a dhéanamh d’fhonn an t‑idirlíon a dhéanamh níos sábháilte d’úsáideoirí trí aghaidh a thabhairt ar ábhar neamhdhleathach ar a n‑ardáin. Le hAirteagal 22 de GSD tugtar éifeacht don fhoráil maidir le Comharthóir Iontaofa reachtúil.

Is údaráis náisiúnta iad na Comhordaitheoirí Seirbhísí Digiteacha (CSDanna) arna n‑ainmniú ag Ballstáit an Aontais Eorpaigh chun maoirseacht, forfheidhmiú agus monatóireacht a dhéanamh ar chur chun feidhme GSD. Is é an Coimisiún an CSD i gcás na hÉireann.

Séanadh:
Tá sé beartaithe leis an doiciméad seo eolas a chur ar fáil i ndáil le stádas an Chomharthóra Iontaofa. Is chun críoch eolais ghinearálta agus treorach amháin atá an t‑ábhar ann agus ní hionann é agus comhairle dlí. Beidh an doiciméad faoi réir athbhreithnithe tréimhsiúla tar éis imeachtaí amhail athruithe ar an reachtaíocht, tabhairt isteach treorach ón gCoimisiún Eorpach agus aiseolas ó pháirtithe leasmhara ábhartha.

Comharthóirí Iontaofa – Ceisteanna Coitianta
1.  Céard is Comharthóir Iontaofa ann?
Is ionann Comharthóir Iontaofa agus eintiteas arna chreidiúnú ag an gComhordaitheoir Seirbhísí Digiteacha (CSD) sa Bhallstát ina bhfuil sé bunaithe. Is é an ról atá ag Comharthóir Iontaofa creidiúnaithe ná ábhar mídhleathach a shainaithint, a bhrath agus bratach a chur leis d’ardáin ar líne. 

2. Céard iad na coinníollacha maidir le creidiúnú? 
Chun stádas mar Chomharthóir Iontaofa a bhaint amach, ní mór d’iarrthóir na coinníollacha seo a leanas a chomhlíonadh:
· An saineolas agus an cumas a bheith aige ábhar mídhleathach a aimsiú, a shainaithint agus a chur in iúl.
· Neamhspleáchas a bheith aige ar aon soláthraí ardán ar líne; agus,
· Dúthracht, cruinneas agus oibiachtúlacht maidir lena chuid gníomhaíochtaí a dhéanamh chun fógraí a chur isteach.

3. Cé atá incháilithe le hiarratas a dhéanamh ar an stádas mar Chomharthóir Iontaofa?
Ní féidir stádas mar Chomharthóir Iontaofa a bhronnadh ach ar eintitis, agus ní ar dhaoine aonair, ar choinníoll go gcomhlíonann siad na coinníollacha maidir le creidiúnú. Ní féidir ach le heintitis atá bunaithe in Éirinn iarratas a dhéanamh chuig an gCoimisiún chun stádas mar Chomharthóir Iontaofa a ghnóthú. 

Áirítear an méid seo a leanas ar shamplaí d’eintitis atá incháilithe le hiarratas a dhéanamh ar an stádas mar Chomharthóir Iontaofa:
· Cónaidhmí tionscail agus comhlachais trádála, e.g. eagraíochtaí Úinéirí Maoine Intleachtúla,
· ENRanna, e.g., eagraíochtaí um chearta tomhaltóirí, eagraíochtaí um chosaint leanaí, eagraíochtaí um chearta an duine, eagraíochtaí comhshaoil, eagraíochtaí um chearta ainmhithe, etc.
· Comhaltaí de líonraí seanbhunaithe seiceálaithe fíricí (e.g., IFCN),
· Ceardchumainn, 
· Eintitis phoiblí neamhrialála amhail aonaid tarchuir Idirlín (Europol) nó comhlachtaí rialála (seachas DSCanna), 
· Comhlachtaí príobháideacha nó leathphoiblí (e.g., eagraíochtaí atá mar chuid de líonra beolínte INHOPE).
4. Céard é an réimse ainmnithe saineolais?
Ní mór do Chomharthóirí Iontaofa gníomhaíocht chomharthaíochta a choinneáil ar bun laistigh dá réimse ainmnithe saineolais. Iarrfar ar iarratasóirí a réimse saineolais a lua le linn dóibh an t‑iarratas a chur isteach. 
5. Céard é an uastréimhse chreidiúnaithe?
I láthair na huaire, bronnann an Coimisiún stádas an Chomharthóra Iontaofa ar feadh tréimhse trí bliana. Ach a mbeidh an tréimhse chreidiúnaithe imithe in éag, déanfar athbhreithniú ar stádas an Chomharthóra Iontaofa agus, i gcás inarb iomchuí, déanfar an stádas a bhronnadh an athuair. Ní mór do Chomharthóir Iontaofa leanúint de na coinníollacha maidir le creidiúnú agus na hoibleagáidí eile faoi Airteagal 22 a chomhlíonadh ar feadh thréimhse an chreidiúnaithe ar fad.  

6 Céard iad na hoibleagáidí atá ar Chomharthóir Iontaofa tar éis creidiúnú?
Má thugtar fógra do Chomharthóir Iontaofa faoi ábhar mídhleathach ar líne agus/nó má thagann sé ar an eolas faoi, is ábhar atá laistigh de raon feidhme a réimse shainithe saineolais, beidh sé de fhreagracht air bratach a chur leis an ábhar sin ar an ardán ábhartha.

A mhéid a bhaineann leis na hoibleagáidí atá ar Chomharthóir Iontaofa, ní mór dó tuarascáil bhliantúil a fhoilsiú ar ghníomhartha agus fógraí a rinneadh sa bhliain roimhe sin don CSD ina thír bhunaíochta. Ba cheart na tuarascálacha sin a bheith beacht, cruinn agus bunús leormhaith a bheith leo. Liostaítear na híoscheanglais don tuarascáil sin thíos:
· aitheantas an tsoláthraí ardán ar líne. 
· an cineál ábhair a líomhnaítear a bheith mídhleathach ar tugadh fógra ina leith
· beart(a) a rinne an soláthraí. 
Ba cheart an tuarascáil a chur ar fáil go poiblí agus míniú a bheith inti ar na nósanna imeachta atá i bhfeidhm lena chinntiú go gcoinneoidh an Comharthóir Iontaofa a neamhspleáchas ar ardáin ar líne.

Tá sé d’oibleagáid ar ardáin ar líne a chinntiú go dtugtar tosaíocht d’fhógraí maidir le hábhar mídhleathach a bheith ann, arna gcur isteach ag Comharthóirí Iontaofa a bhfuil saineolas acu sa réimse sonrach sin d’ábhar mídhleathach, agus go bpróiseáiltear iad agus go ndéantar cinneadh ina leith gan moill mhíchuí.  Déanfaidh ardáin ar líne na bearta teicniúla agus eagraíochtúla is gá lena chinntiú go gcomhlíonfaidh siad an oibleagáid sin. 

Tá freagracht ar an gCoimisiún as stádas mar Chomharthóir Iontaofa a bhronnadh in Éirinn. Eintitis ar bronnadh an stádas mar Chomharthóir Iontaofa orthu ina stát bunaíochta, aithnítear mar sin iad ar fud an Aontais. 

7. An coincheap nua iad Comharthóirí Iontaofa?
Bhí cláir de shamhail an chomharthóra iontaofa dheonaigh i bhfeidhm ag roinnt ardán ar líne sular achtaíodh an Gníomh um Sheirbhísí Digiteacha. Le hAirteagal 22 de GSD cruthaítear sásra reachtúil nua um Chomharthóirí Iontaofa, lena dtugtar an t‑údarás don CSD áitiúil stádas mar Chomharthóir Iontaofa a bhronnadh. Leis sin cuirtear oibleagáid dhlíthiúil ar gach ardán ar líne a chinntiú go bhfuil na córais i bhfeidhm acu lena chinntiú go dtugtar tosaíocht d’ábhar arna thuairisciú ag Comharthóirí Iontaofa agus go ndéileáiltear go tráthúil leis.

8. Cad iad na buntáistí a bhaineann le bheith i do Chomharthóir Iontaofa?
Sular achtaíodh an Gníomh um Sheirbhísí Digiteacha, roghnaigh na hardáin eintitis oiriúnacha chun ábhar a sháraíonn Téarmaí agus Coinníollacha an ardáin a thuairisciú. Le sásra GSD um Chomharthóirí Iontaofa cuireadh an coincheap sin ar bhonn reachtúil. 

Le stádas an Chomharthóra Iontaofa tugtar cumhacht d’eagraíochtaí ach oibleagáidí a chur ar na hardáin chun tosaíocht a thabhairt d’fhógraí ó Chomharthóirí Iontaofa agus an chumhacht a fhágáil faoi CSDanna na mBallstát na heintitis sin a chreidiúnú. Eintitis ar bronnadh an stádas mar Chomharthóir Iontaofa orthu ina dtír bhunaíochta ábhartha, aithnítear mar sin iad ar fud an Aontais. 

Is uirlis thábhachtach é an sásra um Chomharthóirí Iontaofa d’eagraíochtaí, cuir i gcás ENRanna, chun cuidiú lena spriocanna fadtéarmacha a bhaint amach ach geata tosaíochta a chur ar fáil ar mhaithe le hábhar mídhleathach a athbhreithniú agus a chiorrú laistigh dá réimse sainithe saineolais. 

Cuideoidh Comharthóirí Iontaofa le sainaithint treochtaí agus saincheisteanna ag an gCoimisiún trí bhíthin tuarascálacha bliantúla a bheidh lárnach chun cur chuige eolach fianaisebhunaithe a leagan síos i leith ár ngníomhaíochtaí maoirseachta ardáin.

9 An ndearbhaíonn fógraí a chuireann Comharthóirí Iontaofa isteach go mbainfear ábhar anuas?
Ní dhearbhaíonn stádas an Chomharthóra Iontaofa go mbainfear ábhar anuas. Ina ionad sin, cuireann sé modh mear ar fáil don ardán maidir le hábhar mídhleathach a thuairisciú, go dtí go ndéanfaidh an t‑ardán athbhreithniú air.

10. Cén sainmhíniú a thugtar ar ‘mhoill mhíchuí’?
Ní thugtar aon sainmhíniú sonrach ar ‘mhoill mhíchuí’ in GSD. Mar sin féin, leagtar amach le hAithris 62, ós rud é go bhfuil saineolas agus inniúlacht léirithe ag Comharthóirí Iontaofa ina réimse sainithe d’ábhar mídhleathach, go bhfuil coinne leis go ndéanfar próiseáil na bhfógraí sin ar bhonn níos tapa dá bharr. 

Féadfaidh an meántréimhse atá i gceist le fógraí den sórt sin a phróiseáil athrú go fóill ag brath ar an gcineál ábhair mhídhleathaigh, cáilíocht na bhfógraí, agus na nósanna imeachta teicniúla a chuirtear i bhfeidhm chun fógraí den sórt sin a chur isteach.

Má chuirtear tuilleadh eolais nó treorach ar fáil ar an sainmhíniú ar ‘mhoill mhíchuí’, déanfaidh an Coimisiún na Ceisteanna Coitianta seo a thabhairt cothrom le dáta chun é sin a léiriú.

11. Céard iad na réimsí d’ábhar mídhleathach?
D’fhorbair foghrúpa de Chomhordaitheoirí Seirbhísí Digiteacha liosta réimsí d’ábhar mídhleathach i gcomhar leis an gCoimisiún Eorpach chun cuidiú le cur chuige comhchuibhithe a fhorbairt maidir le cur chun feidhme GSD. Tá an liosta sin d’ábhar mídhleathach ar fáil in Aguisín 3 de dhoiciméad Treorach an Choimisiúin. Áirítear le cuid de na réimsí a chumhdaítear sa liosta sin, ach gan bheith teoranta dóibh; éifeachtaí diúltacha ar an dioscúrsa sibhialta nó ar thoghcháin, cion i gcoinn mionaoiseach, riosca do shlándáil phoiblí agus camscéimeanna agus/nó calaois. Tabhair faoi deara nach liosta uileghabhálach é seo agus nach bhfuil ann ach liosta táscach. Ag brath ar réimse/réimsí an ábhair mhídhleathaigh a chumhdaíonn Comharthóir Iontaofa, ba cheart é sin a shainiú i reachtaíocht an Aontais Eorpaigh nó sa reachtaíocht náisiúnta. 

Léiríonn sé sin cineál an tsásra um Chomharthóirí Iontaofa agus go gcumhdaíonn creidiúnú i mBallstát amháin an tAontas ar fad. Ní féidir le heintitis dheimhnithe i mBallstát ar leith bratach a chur ach leis an méid atá mídhleathach sa Bhallstát sin; dá bhrí sin, mura gcumhdaítear réimse áirithe d’ábhar mídhleathach leis na dlíthe is infheidhme maidir le hÉirinn, ní féidir bratach a chur leis anseo in Éirinn.

Eolas breise maidir le hábhar mídhleathach

Le GSD cuirtear d’oibleagáid ar sholáthraithe seirbhísí óstála a gcuid úsáideoirí a chur ar an eolas faoi na cinntí a dhéanann siad maidir le modhnóireacht ábhair agus na cúiseanna atá taobh thiar de na cinntí sin a mhíniú i ráitis cúiseanna, mar a thugtar orthu.

Chun trédhearcacht a fheabhsú agus iniúchadh ar chinntí maidir le modhnóireacht ábhair a éascú, ní mór do sholáthraithe ardán ar líne na ráitis cúiseanna sin a chur faoi bhráid Bhunachar Sonraí Trédhearcachta GSD. Ceadaíonn an bunachar sonraí na cinntí maidir le modhnóireacht ábhair arna ndéanamh ag soláthraithe ardán ar líne a rianú i bhfíor-am, nó geall leis. Cuireann sé uirlisí éagsúla ar fáil freisin chun rochtain a fháil ar eolas, anailís a dhéanamh air agus é a íoslódáil, is eolas nach mór d’ardáin a chur ar fáil le linn dóibh cinntí a dhéanamh maidir le modhnóireacht ábhair, rud a rannchuidíonn le monatóireacht a dhéanamh ar ábhar mídhleathach agus díobhálach a scaiptear ar líne.

Is féidir tuilleadh eolais air sin a fháil ar shuíomh gréasáin an Choimisiúin Eorpaigh. 

Má dhéileálann d’eagraíocht le hábhar mí-úsáide gnéasaí leanaí go háirithe, tabhair an séanadh seo a leanas do d’aire agus bí san airdeall nuair a thugtar fógra duit faoin ábhar sin. 

Níor cheart d’eintitis an t‑ábhar sin a thuairisciú ach amháin má chuirtear ar an eolas é gur ann dó ar líne, seachas a bheith ag lorg an ábhair sin go gníomhach. Maidir le hábhar gáirsiúil (íomhá, físeán, bréag-ghrianghrafadóireacht, líníocht, etc.) a bhaineann le leanbh (duine faoi 18 mbliana d’aois), is cion coiriúil é rochtain a fháil go feasach air, é a bheith i do sheilbh, é a tháirgeadh, a dháileadh, a tharchur, a scaipeadh, a phostáil, a fhoilsiú, a thaispeáint nó a chur ar fáil ar aon bhealach. Toirmeasctar an cineál sin ábhair a lorg go réamhghníomhach ar líne, fiú agus an dea-rún ann bratach a chur le hábhar den sórt sin. Eintitis a bhfuil saineolas acu sa réimse áirithe seo d’ábhar mídhleathach, ba cheart dóibh na modhanna ábhartha a úsáidtear chun fíorú a dhéanamh ar ábhar mí-úsáide gnéasaí leanaí a leagan amach agus mionsonraí a áireamh maidir leis an bpróiseas grinnfhiosrúcháin agus an dualgas cúraim do bhaill foirne.

12. Cén saineolas nó taithí roimh ré a bhfuil coinne leis le haghaidh Comharthóir Iontaofa?
Is inmhianaithe go mbeadh taithí phraiticiúil ag iarratasóir ar rannpháirteachas i gcláir de shamhail an chomharthóra iontaofa mar a bhí ann roimh GSD. Mar sin féin, mura bhfuil taithí ag an iarratasóir roimh ré ar úsáid a bhaint as cláir comharthóra iontaofa atá ann cheana, ba cheart don iarratasóir a shaineolas a léiriú go soiléir ar dhéileáil le tuairiscí ar ábhar mídhleathach agus/nó a thaispeáint a oiriúnaí atá sé le tabhairt faoin gcreidiúnú seo i réimse amháin nó níos mó d’ábhar mídhleathach.

Leagtar amach na modhanna chun an saineolas sin a léiriú i ndoiciméad Treorach an Choimisiúin maidir le Comharthóirí Iontaofa.

13. Tá an eagraíocht s’agam ag fáil deontas nó maoinithe ó ardáin ar líne – cén chaoi ar féidir liom cruthúnas ar neamhspleáchas a chur ar fáil?
Cé nach bhfágann deontais nó maoiniú a fháil ó ardáin ar líne le haghaidh tionscadail ar leith go ndícháilítear eagraíocht go huathoibríoch ó iarratas a dhéanamh ar stádas mar Chomharthóir Iontaofa, ní mór na critéir maidir le neamhspleáchas a chomhlíonadh go fóill. 

Má fhaigheann an t‑iarratasóir maoiniú ó ardán ar líne, ní mór an maoiniú sin a nochtadh go hiomlán mar chuid d’iarratas agus ní mór don iarratasóir a neamhspleáchas ar an ardán/na hardáin a léiriú ar an mbonn sin. 

Beartais agus nósanna imeachta rialachais iomchuí maille le réasúnaíocht shoiléir lena gcoinnítear neamhspleáchas ar an ardán nó ar na hardáin ar bun a mhéid a bhaineann le cinnteoireacht, ní mór iad a bheith i bhfeidhm ar mhaithe leis an gcoinníoll sin a chomhlíonadh. Mar shampla, féadfar na critéir maidir le neamhspleáchas a chomhlíonadh le doiciméid bhunreachtúla amhail beartas um choinbhleacht leasa nó ráiteas sínithe um neamhspleáchas. 

Déanfaidh an Coimisiún measúnú ansin ar cé acu ar comhlíonadh nó nár comhlíonadh an ceanglas maidir le neamhspleáchas leis na bearta arna ndéanamh ag an gcomhlacht is iarratasóir. 

14. I mo cháil mar Chomharthóir Iontaofa, an mbeadh orm acmhainn a bheith agam le gach cineál ábhair mhídhleathaigh ar líne a láimhseáil laistigh den raon feidhme?
Níl coinne leis go gcuirfidh Comharthóir Iontaofa fógraí isteach i gcás gach cineáil ábhair mhídhleathaigh, ach an t‑ábhar siúd amháin ina bhfuil an saineolas riachtanach acu. Ceanglaítear ar iarratasóirí an réimse/na réimsí sonracha d’ábhar mídhleathach (ón liosta táscach a chuirtear ar fáil in Aguisín 3 de dhoiciméad Treorach an Choimisiúin) ina bhfuil saineolas comharthóra ag an eintiteas s’aige a liostáil.

Ba cheart don iarratasóir a bheith chomh soiléir agus is féidir le linn dó an t‑eolas sin a chur ar fáil. Is leis sin a chinnfear raon feidhme an chreidiúnaithe a bhronnfar. Ní fhéadfaidh Comharthóirí Iontaofa ach fógraí a chur isteach i ndáil leis na réimsí d’ábhar mídhleathach ina bhfuil siad deimhnithe amháin agus ní mór dóibh gníomhaíocht chomharthaíochta a choimeád laistigh den réimse saineolais ainmnithe chun ionracas an bhronnta a choinneáil. 

Sa chás go n‑aithníonn Comharthóir Iontaofa ábhar neamhdhleathach lasmuigh dá réimse saineolais, d’fhéadfadh sé fógra a thabhairt don ardán ach tríd an nós imeachta caighdeánach um fhógra agus tuairisciú amháin.
 
15. An féidir liom cur isteach ar níos mó ná catagóir amháin d’ábhar mídhleathach ag an am céanna nó an gá dom iarratas a dhéanamh ar gach réimse sonrach ar leithligh? An bhfuil teorainn leis an líon catagóirí ar féidir liom iarratas a dhéanamh orthu?
Is féidir le hiarratasóirí réimsí iomadúla d’ábhar mídhleathach a liostáil ar choinníoll gur féidir leo an saineolas riachtanach i ngach réimse a léiriú. Sa chás go leathnaíonn eintiteas a chuid saineolais agus gur féidir leis saineolas nua/breise maidir le Comharthóir Iontaofa a léiriú, féadfaidh sé cur isteach ar stádas mar Chomharthóir Iontaofa, rud a cheadaíonn don eintiteas sin an t‑ábhar mídhleathach sin a shainaithint, a aimsiú agus/nó a chur in iúl.

16. An bhfuil coinne leis go gcuardódh Comharthóirí Iontaofa ábhar mídhleathach ar líne ar bhonn réamhghníomhach?
Níl aon choinne leis go gcuardódh Comharthóirí Iontaofa ábhar mídhleathach ar líne ar bhonn réamhghníomhach. Má thagann Comharthóir Iontaofa ar an eolas faoi ábhar mídhleathach ar líne, is ábhar atá laistigh de raon feidhme a réimse shainithe saineolais, beidh sé de fhreagracht air fógra a thabhairt don ardán faoin ábhar sin. Ní mór don ardán an fógra sin a phróiseáil gan moill mhíchuí.

17. An gá é a bheith d’acmhainn agam fógraí ó úsáideoirí deiridh (an pobal) a fháil agus a athbhreithniú?
Níl aon cheanglas éigeantach ar Chomharthóir Iontaofa fógraí ón bpobal a fháil agus a athbhreithniú. Féadfaidh sé gur mian le Comharthóirí Iontaofa fógraí ón bpobal a fháil agus a athbhreithniú, i gcás inarb iomchuí. Mar sin féin, féadfar a thabhairt faoi deara go bhfuil an sásra fógra agus gnímh a bunaíodh faoi GSD chun ábhar mídhleathach a thuairisciú oscailte do chách. Le Airteagal 16 de GSD leagtar amach na hoibleagáidí atá ar ardáin chun sásra fógra agus gnímh so-úsáidte a chur chun feidhme, lena gceadaítear d’úsáideoirí ábhar mídhleathach AE atá ann a thuairisciú trí mhodhanna leictreonacha.

18. Cé mhéad ama agus acmhainní a chaithfidh m’eagraíocht a thiomnú do ghníomhaíochtaí comharthóra?
Ní leagtar amach aon chuóta sonrach in GSD maidir leis an méid ama nó acmhainní a chaithfidh Comharthóir Iontaofa a thabhairt do ghníomhaíochtaí comharthóra. Ar an mbealach céanna, ní thugtar aon chuóta i ndáil leis an méid bratach a chaithfear a tharraingt anuas leis na hardáin. Beidh sé sin ag brath ar roinnt tosca, ina measc cineál an ábhair mhídhleathaigh, modheolaíocht agus teicneolaíocht, ach gan bheith teoranta dóibh sin. Is faoi na heagraíochtaí aonair atá sé an méid sin a leagan amach ina n‑iarratas bunaithe ar a réamh-mheastacháin agus ar a dtaithí roimh ré. Cé nach bhfuil aon chuóta ann i leith líon na mbratach, ní mór fógraí a bhfuil bratach leo (nó bratacha) a chur isteach ar bhealach díograiseach, cruinn agus oibiachtúil. 

19. An féidir le Comharthóir Iontaofa tuarascálacha a thabhairt chuig ardáin ar líne ar fud an Aontais Eorpaigh, nó chuig ardáin ar líne atá bunaithe sa tír ina bhfuil an Comharthóir Iontaofa bunaithe amháin? 
Eintitis ar bronnadh an stádas mar Chomharthóir Iontaofa orthu ina dtír bhunaíochta, aithnítear mar sin iad ar fud an Aontais. Is é rud is brí leis sin sa chleachtas ná go mbeidh sé d’acmhainn ag na heintitis arna ndeimhniú ag an gCoimisiún ábhar mídhleathach a thuairisciú go díreach d’ardáin atá bunaithe lasmuigh d’Éirinn (ar choinníoll go bhfuil siad laistigh de raon feidhme GSD).

20. Cén chaoi a dtuairisceoidh Comharthóirí Iontaofa ábhar neamhdhleathach d’ardáin? 
Beidh éagsúlacht ann sna modhanna tuairiscithe ó ardán go chéile. Mar a leagtar amach in Airteagal 16 de GSD, tá oibleagáid ar sholáthraithe ardán ar líne sásraí fógra agus gnímh a chur chun feidhme ar mhaithe le fógra a fháil ó dhaoine aonair nó eintitis maidir le hábhar mídhleathach. Tá sé beartaithe go mbeidh na sásraí sin so-úsáidte agus inrochtana trí mhodhanna leictreonacha. I measc na samplaí de sin tá tuairisciú go díreach tríd an bpost atá i gceist, úsáid a bhaint as foirmeacha gréasáin, tairseacha agus comhéadain ar leith le haghaidh Comharthóirí Iontaofa. Tabharfar eolas do Chomharthóirí Iontaofa creidiúnaithe faoin bpróiseas um fhógra a luaithe a dhéanfaidh na hardáin ábhartha iad a ionduchtú.

21. Cén chaoi a gcoinneofar ardáin cuntasach as teip/teipeanna maidir le tosaíocht a thabhairt d’fhógraí ó Chomharthóirí Iontaofa? 
Le tuarascálacha bliantúla arna gcur ar fáil ag Comharthóirí Iontaofa, cuirfear le feidhmeanna maoirseachta an Choimisiúin agus cuirfear eolas ar fáil dúinn maidir le rioscaí córasacha agus/nó teipeanna comhlíonadh. Tá nósanna imeachta maoirseachta agus forfheidhmithe i bhfeidhm chun déileáil le cásanna neamhchomhlíontachta. Tá cumhachtaí forfheidhmithe ag an gCoimisiún Eorpach freisin chun déileáil le sáruithe ar GSD a mhéid a bhaineann le hArdáin An-Mhór Ar Líne. Áirítear leis sin imscrúdú agus fíneálacha féideartha.

22. An bhfuil teorainn leis an líon Comharthóirí Iontaofa ar féidir leis an gCoimisiún an stádas sin a bhronnadh orthu tráth ar bith?
Lena sheachaint go mbainfí de luach shásra na gComharthóirí Iontaofa, luaitear in GSD gur cheart teorainn a chur le líon iomlán na gComharthóirí Iontaofa. Le GSD spreagtar go sonrach do chumainn tionscail a dhéanann ionadaíocht ar leasanna a mball iarratas a dhéanamh ar an stádas mar Chomharthóir Iontaofa chun líon na n‑eintiteas a dhéanann iarratas ar an stádas sna réimsí céanna d’ábhar mídhleathach a chuíchóiriú. 

Déanfaidh an Coimisiún athbhreithniú ar chainníocht na gComharthóirí Iontaofa ar bronnadh an stádas sin orthu ar bhonn leanúnach agus scoirfear d’iarratais a ghlacadh más gá.

23. An féidir an stádas mar Chomharthóir Iontaofa a chúlghairm?
Má tá cúis ag soláthraí ardáin ar líne a chreidiúint gur chuir Comharthóir Iontaofa roinnt fógraí isteach nach bhfuil beacht go leor, atá míchruinn nó nach bhfuil bunús leormhaith leo, beidh sé i dteideal é sin a chur in iúl don CSD ábhartha. Tar éis gearán den chineál sin a fháil, breithneoidh an CSD an bhfuil cúiseanna dlisteanacha ann le himscrúdú a oscailt. Má chinneann an CSD imscrúdú a dhéanamh, cuirfear an stádas mar Chomharthóir Iontaofa ar fionraí le linn thréimhse an imscrúdaithe.

I gcúinsí ina ndeimhnítear tar éis imscrúdaithe nach gcomhlíonann eintiteas na Coinníollacha Dámhachtana a thuilleadh, ceanglaítear ar an gCoimisiún an dámhachtain a chúlghairm. Sula ndéanfaidh an Coimisiún an stádas sin a chúlghairm, tabharfaidh sé deis don eintiteas freagairt do thorthaí a imscrúdaithe agus don rún atá aige stádas an eintitis mar Chomharthóir Iontaofa a chúlghairm.

24. Cén chaoi le ndéanaim iarratas le bheith i mo Chomharthóir Iontaofa?
D’fhéadfadh comhlachtaí atá bunaithe in Éirinn iarratas a dhéanamh chuig an gCoimisiún chun stádas mar Chomharthóir Iontaofa a ghnóthú faoi Airteagal 22. D’fhorbair an Coimisiún an Fhoirm Iarratais agus an Treoir seo. Más mian leat iarratas a dhéanamh ar stádas mar Chomharthóir Iontaofa nó má tá aon cheist agat maidir leis an bpróiseas iarratais, seol ríomhphost chuig TrustedFlaggerApplications@cnam.ie.

Tabhair do d’aire nach féidir ach le heintitis a bhfuil bunaíocht acu san Aontas Eorpach iarratas a dhéanamh ar an stádas mar Chomharthóir Iontaofa faoi GSD.

25. Cén chaoi a n‑oibríonn an próiseas iarratais?
Tá an Coimisiún ar fáil chun glaonna agus cruinnithe a éascú d’fhonn aon cheist a d’fhéadfadh a bheith ag eintiteas maidir le hincháilitheacht, oiriúnacht agus praiticiúlacht a phlé. Is féidir dul i dteagmháil leis an bhfoireann ag TrustedFlaggerApplications@cnam.ie.

Déanfaidh an Coimisiún a dhícheall, laistigh de thrí nó ceithre mhí tar éis dó an t‑eolas go léir a fháil a chuireann ar a chumas an t‑iarratas a phróiseáil, ceadú nó diúltú an stádais mar Chomharthóir Iontaofa a chur in iúl i scríbhinn. Tá an méid ama a shonraítear bunaithe ar iarratas iomlán a bheith ag an gCoimisiún mar aon leis an eolas riachtanach agus an fhianaise thacaíochta ar fad chun a chinneadh a dhéanamh maidir le creidiúnú. Tabharfaidh an Coimisiún ráiteas cúiseanna don iarratasóir maidir le cén fáth ar faomhadh nó ar diúltaíodh a iarratas ar stádas mar Chomharthóir Iontaofa.

Tabhair do d’aire go bhféadfaí soiléireacht nó eolas breise a lorg ón iarratasóir ar mhaithe le hathbhreithniú cuimsitheach a dhéanamh ar an iarratas.

26. Níl feidhm ag na codanna uile den Fhoirm Iarratais maidir leis an eagraíocht s’agam – cad a dhéanfaidh mé?
Dearadh an Fhoirm Iarratais chun an raon leathan eintiteas a fhéadfaidh iarratas a dhéanamh chuig an gCoimisiún ar stádas mar Chomharthóir Iontaofa a ghabháil.

Agus é sin á chur san áireamh, féadfaidh sé nach mbeadh réimsí áirithe ábhartha do gach eintiteas. Ná fág aon chuid bán ná ‘Ní Bhaineann le hÁbhar’ a mharcáil uirthi. Ní mór réasúnaíocht a chur ar fáil chun an fáth a bhféadfaidh sé nach bhfuil feidhm ag cuid ar leith a leagan amach. Soláthair an oiread eolais is féidir dúinn maidir leis an gcaoi ar féidir leis an eintiteas s’agat coinníollacha an stádais mar Chomharthóir Iontaofa a chomhlíonadh le haghaidh na tréimhse creidiúnaithe gan an riachtanas sonrach sin a bheith i bhfeidhm. Tá gá leis an eolas sin chun cuidiú le measúnú grinn a dhéanamh ar an iarratas.

27. An bhfuil spriocdháta ann le hiarratas a dhéanamh ar stádas mar Chomharthóir Iontaofa?
Níl aon spriocdháta ann le hiarratas a chur isteach. Is próiseas iarratais leanúnach é seo, ach féadfar stad a chur leis má bhíonn an Coimisiún den tuairim gur cheart teorainn a chur le líon na gComharthóirí Iontaofa lena sheachaint go mbainfí de luach an stádais.

28. Má dheonaítear stádas mar Chomharthóir Iontaofa orm, céard a tharlóidh ina dhiaidh sin?
Foilseofar cinneadh agus dámhachtain an Choimisiúin ar a shuíomh gréasáin. 
Ceanglaítear ar an gCoimisiún fógra a thabhairt don Choimisiún Eorpach maidir leis na comhlachtaí ar bronnadh stádas mar Chomharthóir Iontaofa orthu i gcomhréir le hAirteagal 22. Foilseoidh an Coimisiún Eorpach liosta de na Comharthóirí Iontaofa ar a shuíomh gréasáin freisin: Liosta Comharthóirí Iontaofa an Choimisiúin Eorpaigh. 

Ní fhorchuirtear leis an nGníomh um Sheirbhísí Digiteacha uastréimhse chun stádas mar Chomharthóir Iontaofa a bhronnadh. I láthair na huaire, deonaíonn an Coimisiún stádas an Chomharthóra Iontaofa ar feadh tréimhse trí bliana. Ach a mbeidh an tréimhse chreidiúnaithe imithe in éag, déanfar athmheas ar stádas an Chomharthóra Iontaofa agus, i gcás inarb iomchuí, bronnfar an athuair é. Ní mór do Chomharthóir Iontaofa leanúint de na coinníollacha maidir le creidiúnú agus na hoibleagáidí eile faoi Airteagal 22 a chomhlíonadh ar feadh na tréimhse ar fad.  

Déantar an doiciméad Ceisteanna Coitianta seo a thabhairt cothrom le dáta go tráthrialta ach mura bhfuair tú an freagra a bhí tú a lorg nó má bhíonn tuilleadh cabhrach uait áfach, téigh i dteagmháil linn ag TrustedFlaggerApplications@cnam.ie.

